ТОВЧ ТАНИЛЦУУЛГА
Ой тухай хууль /Шинэчилсэн 
найруулга/-ийн төслийн талаар

Монгол Улсын Их Хурал 1995 онд Ойн тухай анхдагч хуулийг баталж, 2007, 2012 онд Ойн тухай хууль /Шинэчилсэн найруулга/-ийг тус тус баталжээ.

2012 онд баталсан, одоо хүчин төгөлдөр мөрдөгдөж байгаа Ойн тухай хууль /Шинэчилсэн найруулга/ нь 7 бүлэг, 47 зүйлтэй бөгөөд энэхүү хуульд нийт 13 удаа нэмэлт, өөрчлөлт оруулсан ба 5 нь 2022, 2023 онд орсон нэмэлт, өөрчлөлт юм. Энэхүү нэмэлт, өөрчлөлтийн хүрээнд Ойн тухай хуулийн эрх зүйн зохицуулалт зарим талаар боловсронгуй болсон боловч практикт маргаан дагуулсаар байгаа асуудлууд цөөнгүй байна. 

1.Ойн тухай хуульд захиргааны хэм хэмжээ тогтоох эрх олгосны дагуу 15 журам баталжээ. Үүнд ойн сангийн тодорхой хэсгийг ойн нөхөрлөл, аж ахуйн нэгж, байгууллагад эзэмшүүлэх, ойн тооллого, ой зохион байгуулалт хийх, ойд үзүүлэх хортой нөлөөллийг багасгасан, түүнчлэн дэвшилтэт арга технологи нэвтрүүлсэн иргэн, ойн нөхөрлөл, аж ахуйн нэгж, байгууллагыг төрөөс урамшуулахтай холбоотой 3 журмыг Засгийн газар, ойн мэдээллийн сангийн бүртгэл, тайлангийн маягт, тэдгээрийг хөтлөх, ойд арчилгаа, цэвэрлэгээ хийх, улсын тусгай хэрэгцээний газрын ойд ойн аж ахуйн арга хэмжээ явуулахтай холбоотой 3 журмыг Байгаль орчны асуудал эрхэлсэн Засгийн газрын гишүүн, ойг хамгаалах, тарьц, суулгац ургуулах ажлыг урамшуулах журмыг санхүү төсвийн болон байгаль орчны асуудал эрхэлсэн Засгийн газрын гишүүн хамтран баталжээ. Агуулгаар нь авч үзвэл ойн хамгаалалттай холбоотой 4, ойжуулалт нөхөн сэргээлттэй холбоотой 3, ойн ашиглалттай холбоотой 6, ойн нөөц, менежменттэй холбоотой 4, хушин ойн самартай холбоотой аргачлал 3, тандарт 57, техникийн зохицуулалт 1-г тус тус батлан мөрдүүлж байна. 

2.Хууль санаачлагч УИХ-ын гишүүн нь УИХ-ын даргын 523 дугаар захирамжаар байгуулсан “Байгаль орчин, ногоон хөгжлийн асуудлаар санал дүгнэлт гаргах, холбогдох хууль тогтоомжийн төсөл боловсруулах үүрэг бүхий Ажлын хэсгийг ахалж ажиллаж байна.

Дээрх ажлын хүрээнд Байгаль орчин, уур амьсгалын өөрчлөлтийн сайдтай харилцан тохиролцож, Ойн тухай хууль /Шинэчилсэн найруулга/-ийн төсөл боловсруулах Ажлын дэд хэсгийг тухайн асуудлыг хариуцсан яам, агентлагийн албан тушаалтан болон салбарын судлаач, эрдэмтдийг оролцуулан байгуулсан.

3.УИХ-ын даргын 523 дугаар захирамжаар байгуулагдсан “Чөлөөлье” санаачилгын хүрээнд 2026 оны 3 дугаар сараас эхлэн Ойн тухай хууль/Шинэчилсэн найруулга/-ийн төслөөр Улаанбаатар хотод 9 удаа, 2026 оны 04-05 дугаар сарын хооронд олон нийтийн хэлэлцүүлгийг 21 аймагт үе шаттайгаар зохион байгууллаа.

Олон нийтийн хэлэлцүүлэгт ойн салбарын мэргэжлийн үйл ажиллагаа эрхлэгчид, эрдэмтэн, судлаачид, бизнес эрхлэгчид, худалдаачид, мэргэжлийн байгууллага, холбоо, тэрбум мод хөдөлгөөний хүрээнд үйл ажиллагаа явуулдаг НҮТББ, иргэний нийгмийн байгууллага, төрийн захиргааны төв болон төрийн захиргааны байгууллага, аймгийн байгаль орчны газар, сумын болон сум дундын ойн ангийн дарга, ажилтан зэрэг 2000 гаруй хүн оролцож, санал бодлоо солилцлоо. Мөн хуулийн төслийг d-parliament.mn цахим системд 2026 оны 05 дугаар сарын 01-ний өдрөөс байршуулж, олон нийтийн саналыг авсан.

Олон нийтээс ирүүлсэн нэр томьёо, ойн менежмент, төлөвлөгөө, дэмжлэг үзүүлэх, урамшуулах, техник, тоног төхөөрөмж, ойжуулалт, нөхөн сэргээлт, хариуцлага, мэргэжлийн байгууллага, малчин өрхийн ахуйн хэрэглээний мод, уламжлалт бүтээгдэхүүн үйлдвэрлэх, дагалт баялгийг ашиглахтай холбоотой саналыг энэхүү хуулийн төсөлд тусгалаа. 

4.Хууль тогтоомжийн хэрэгжилтийг үр дүнтэй зохистой болгох зорилгоор Ойн тухай хуулийн шинэчилсэн найруулгын төслийг боловсруулж, дараах зарчмын шинжтэй өөрчлөлтийг тусгасан болно. Үүнд:

- Хуулийн үйлчлэх хүрээ, ойн тогтвортой менежментийн тусгай зарчим, түүнтэй холбоотой зохицуулалтыг шинэчлэн найруулав.

- Олон улсын жишигт нийцүүлэн өөрийн орны онцлогийг харгалзан “заган ой”, “татмын ой”, “ойн эдийн засаг”, “ойн нүүрстөрөгчийн шингээлт”, “ойн нүүрстөрөгчийн ялгарал”, “ойн нүүрстөрөгчийн кредит”, “ойн экосистем”, “таримал ой”, ногоон байгууламж зэрэг нэр томьёог шинээр тайлбарласнаас гадна “ой”, “ойн аж ахуйн арга хэмжээ” зэрэг нэр томьёог өөрчлөн найруулав. Хүчин төгөлдөр үйлчилж байгаа Ойн тухай хуульд хэрэглэсэн “ойн үржүүлэг” гэсэн нэр томьёог олон улсын жишигт нийцүүлэн Ойжуулалт/ой байгаагүй газарт шинээр ой бий болгох/ болон “ой нөхөн сэргээлт” /доройтсон ойг сэргээх/ гэж ялган тодорхойлсон.

- Ойн бүсийн ангиллыг өргөжүүлж, тусгай зориулалтын ой гэсэн ангиллыг нэмж оруулсан, ойн бүсийн ангилал бүрийн дэглэм, тухайн бүсэд хориглох үйл ажиллагааг тодорхойлон тусгав.

- Иргэн өөрийн өмчлөлийн газартаа, аж ахуйн нэгж байгууллага ойжуулахаар авсан газартаа өөрийн хөрөнгөөр тарьж ургуулсан таримал ойн үр шимийг нь хүртэх,  таримал ойг ойн мэдээллийн цахим системд бүртгэж, баталгаажуулах эрх зүйн орчныг бүрдүүлэв.

- Ойн баялгийн нөөцийг эдийн засгийн эргэлтэд оруулах, хаягдалгүй, үр ашигтай ашиглах, нэмүү өртөг шингэсэн бүтээгдэхүүн үйлдвэрлэх, био түлш, ойн химийн үйлдвэрлэлийг дэмжих асуудлыг тусгав.

- Нүүрстөрөгчийн шингээлтийг тооцох, ялгарлыг бууруулах замаар олон улсын нүүрстөрөгчийн зах зээлд оролцох, нүүрстөрөгчийн сан байгуулах зэрэг нүүрстөрөгчийн шингээлт ба кредиттэй холбоотой харилцаа, ялангуяа нөхөрлөл хариуцан хамгаалж байгаа ойн сангийн кредитийг ашиглах зах зээлд оролцох боломжийг шинээр оруулав.

- Орон нутгийн иргэдийн амьжиргааг дэмжих, тэднийг ой хамгаалалтад идэвхтэй татан оролцуулах зорилгоор ой бүхий нутгийн иргэд, нөхөрлөлүүд ойн дагалт баялаг ашиглахад давуу эрх байх зохицуулалт нэмэв.

- Ойн салбарын бодлогыг нэгдсэн удирдлагаар хангах зорилгоор ойн салбарын төрийн байгууллагын тогтолцоог шинэчилж, ойн салбарын удирдлагыг төвлөрсөн, нэгдмэл удирдлагатай болгох, ойн ангийн дарга, ажилтнуудыг төрийн захиргааны болон үйлчилгээний албан хаагчид хамааруулахаар тусгав.

[bookmark: _Hlk229132192]- Ойн баялгийг хамгаалах, нөхөн сэргээх, ойжуулахад орон нутгийн оролцоог дэмжих, салбарын тогтвортой санхүүжилтийг бүрдүүлэх зорилго бүхий ойжуулалтын сан, түүний эх үүсвэр, зарцуулалтыг шинээр нэмлээ.

- Ойн мэдээллийн цахим санг хөгжүүлж салбарын үйл ажиллагаанд оролцогчдын мэдээлэл солилцох, ойн сантай холбоотой бүртгэл, зөвшөөрөл, хяналт, мэдээлэл, гарал үүсэл, эрхийн бичгийг цахимжуулах, мод бэлтгэл, боловсруулах үйлдвэрлэлийн үйл явцыг ойн тогтвортой менежментийн стандартыг хангаж байгааг баталгаажуулах харилцааг хуульчлахаар тусгав.

- Улсын, аймаг, нийслэлийн ойн менежментийн төлөвлөгөө нь стратегийн шинжтэй байх бол сумын ойн менежментийн төлөвлөгөө нь тухайн нутаг дэвсгэрийн ойд хэрэгжүүлэх ойн аж ахуйн арга хэмжээг тусгах ба 10 жилийн хугацаатай байх, хугацаанаас өмнө байгалийн аюулт үзэгдлийн улмаас ойн төлөв байдалд их  хэмжээний өөрчлөлт орсон нь ой зохион байгуулалт, ойн тооллогоор тогтоогдсон, эсхүл газар зохион байгуулалтын төлөвлөгөөнд ойн сан бүхий газрын ангилалд өөрчлөлт орсон үндэслэлээр нэмэлт, өөрчлөлт оруулах, тайланг тухайн жилд багтаан цахим системд илгээж байхаар менежментийг тусгайлан заасан.

5.Ойн тухай хууль /Шинэчилсэн найруулга/-ийн төсөл баталснаар ойн салбарын удирдлага, зохион байгуулалт, тогтолцоо тодорхой болж, хууль үр дүнтэй хэрэгжих нөхцөл бүрдэнэ. Мөн ойн нөөцийн эдийн засгийн үр өгөөж нэмэгдэж, ойн био эдийн засаг хөгжиж, ойн нэмэгдсэн өртөг шингэсэн бүтээгдэхүүн үйлдвэрлэл өргөжнө. Нүүрстөрөгчийн зах зээлд оролцох зохицуулалт тодорхой болсноор ойн салбарын хөрөнгө оруулалт, санхүүжилт нэмэгдэнэ. Ойн тогтвортой менежментийн зарчимд суурилсан ойн төлөвлөлт сайжирч, эрүүл ойг хадгалах, уур амьсгалын өөрчлөлтийн нөхцөлд одоо болон ирээдүй хойч үеийн нийгмийн сайн сайхан байдалд хувь нэмэр оруулах нөхцөл бүрдэнэ.

